Jeu hai nuot auter ch’il lungatg
Jeu hai nuot auter ch’il lungatg,

il vierv artau,

ch’jeu lessel prender sc’ina lira enta maun,

sc’in instrument

custeivel e prezius

e lessel ir cun mia detta sur las cordas

e schar sunar ils tuns,

tedlar sin lur accords,

udir en mi’ureglia

co els creschan

e s’uneschan

tiel grond choral,

tier la canzun

da mia patria e miu pievel,

da feins e faultschs,

d’amur e mort en farclas tarlischontas

in gi da stad,

e co els contan

da tschiens letezias

zuppadas

ch’ein en mei en siemis e giavischs

per tei, o mia cara...

